
PL Suzette
Si Suzette D. Alonzo, isang Parent Leader, na nagmula sa
Barangay Palimbang, Calumpit, Bulacan. Si Suzette at ang

kanyang asawa na si Jowell, isang karpintero, ay may tatlong
supling  na  sina  Marvin,  22  taong  gulang,  Maris,  16  taong
gulang, at Kristina Angeline, 10 taong gulang.

Ang buhay niya noong bago dumating ang Pantawid Pamilyang
Pilipino Program ay nasasabi nyang hindi sapat ang salitang
kapus na kapos sa buhay. Nakikitira lamang ang pamilya niya
dahil maging ang pagkain at panggastos sa araw-araw ay hindi
nila malaman kung saan kukuhanin. Hindi permanente ang naging
trabaho  ng  kanyang  asawa  bilang  isang  karpintero.  Ang
pagpapaaral  at  pagpapacheck-up  ng  kanyang  maging  anak  ay
karaniwang naisasakripisyo upang mapanatiling may laman ang
kanilang tiyan. Sa sitwasyong ito, gumagawa si Suzette ng mga
paraan  upang  matulungan  ang  asawa  sa  pagdedelihensya  ng
panggastos  ng  pamilya.  Nagsa-sideline  siya  bilang  isang
maglalaba at nag-aalok ng mga lutong ulam at miryenda.

Taong 2012, napabilang ang pamilya ni Suzette bilang isa sa
mga  benepisyaryo  ng  Pantawid  Pamilyang  Pilipino  Program.
Lubus-lubusan ang ligayang naramdaman ng mag-asawa sa malaking
biyayang naipagkaloob sa kanila ng gobyerno at ng ahensya ng
DSWD. Naging malaking tulong ang cash grant upang magkaroon ng
pag-asa  ang  pagkamit  ng  kanyang  mga  anak  sa  edukasyon  na
inaasam  ng  mag-asawa  para  sa  kanila.  Nakakapasok  na  ang
kanilang mga anak sa eskwelahan ng may laman ang tiyan at
hindi  na  naisasakripisyo  ang  edukasyon  na  kanilang
panghahawakan  pagdating  ng  panahon.

Unti-unting  nakakabangon  ang  pamilya  sa  kanilang
kinakasadlakang  kahirapan.  Naisasaayos  na  ni  Suzette  ang
pagpaplano ng perang nakalaan sa gastusin ng pamilya sa tulong
ng mga natutunan niya sa Family Development Session ukol sa
wastong  paggamit  ng  cash  grant  at  pagba-budget  para  sa

pamilya. Ang nakukuha niyang cash grant ay nakalaan para sa
pambaon  at  pang-gastos  ng  mga  anak  sa  eskwelahan.
Nakakapagtabi din ng paunti-unting halaga si Suzette upang may
nakahandang pera kung magkaroon man ng biglaang gastusin lalo
na kung magkaproblema sa kalusugan ng sino man sa pamilya.

Nang  lumaon,  naging  regular  na  din  ang  kanyang  asawa  sa
trabaho nito bilang isang karpintero. Noong nakaluwag na ang
pamilya  ni  Suzette,  nagkaroon  na  din  sila  ng  tirahan  na
kanilang nirerentahan. Nakapagpundar na din sila ng kaunting
gamit tulad ng telebisyon, stereo, kalan, electric fan at
refrigerator.

Naging  isang  parent  leader  din  si  Suzette  sa  kanilang
barangay. Bukod dito, sya din ang cluster leader ng programa
sa  ilang  mga  barangay  sa  Calumpit.  Ang  Municipal  Link  na
nakakasakop sa kanila ay magaganda ang nagiging feedback ukol
kay Suzette. Sya ay isa sa mga masisipag na Parent Leader at
naaasikaso nyang mabuti ang kaniyang mga ka-miyembro.

Taong 2015, isa si Suzette sa mga nanguna upang mabuo ang
Gender-Based Violence (GBV) Watch Group sa bayan ng Calumpit.
Sa pagtutulungan ng Municipal Action Team (MAT) ng naturang
bayan at ng mga parent leaders, kasama na si Suzette, naging
matatag ang isang people’s organization na kalaunan ay naging
isang Best Practice o Convergence Initiatives ng bayan ng
Calumpit. Si Suzette ay isang aktibong miyembro at isa sa mga
opisyal ng grupo bilang Pubic Relations Officer (PRO). Sya ang
tagapaghatid  ng  mga  impormasyon  sa  kanilang  mga  miyembro,
katuwang  ng  presidente  sa  pagpapalaganap  ng  adbokasiya  ng
grupo, maging sa pagdalo sa mga pagpupulong. Bilang isa sa mga
kinikilalang  best  practice  sa  probinsya  ng  Bulacan,
naimbitahan din si Suzette at ang ibang mga miyembro sa field
validation ng DSWD Central office ukol sa 2017 DSWD PRAISE
Awards kung saan nanalo ang buong probinsya.

Bukod sa pagiging aktibo sa GBV Watch Group, si Suzette ay
hinirang din bilang isa sa mga Health Watchers ng munisipyo.



Isa  sya  sa  mga  volunteers  tuwing  may  medical  mission  sa
kanilang bayan.

Sa  ngayon,  ipinagpapatuloy  ni  Suzette  ang  pagiging  isang
masipag at masigasig na Parent Leader ng Pantawid sa kanilang
barangay at karatig barangay. Patuloy din nyang ikinakampanya
ang mga adbokasiya ukol sa Gender-Based Violence at ukol sa
Kalusugan.  Makikitaan  si  Suzette  ng  pagsusumikap  mapaunlad
hindi lamang ang kanyang pamilya maging ang buhay ng kanyang
mga kababayan sa Calumpit.

